
Спецыфіка літаратуры як прадмета навучання вызначаецца тым, што яна цесна звязана з іншымі формамі пазнання рэчаіснасці і чалавека. Многае яднае літаратуру з псіхалогіяй. Відавочна, што ў  цэнтры ўвагі мастацтва слова, як і псіхалогіі,  – чалавек, яго ўнутраны свет.
У сваёй дзейнасці кіруюся поглядамі выдатнага польскага ўрача, педагога, грамадскага дзеяча – Януша Корчака: “Не чакай, што тваё дзіця будзе такім, як ты, ці такім, як ты хочаш. Дапамажы яму стаць  не табой, а сабой. Любі сваё дзіця любым – неталенавітым, няўдачлівым, дарослым,  бавячы час з ім, радуйся, бо дзіця –  гэта свята, якое пакуль з табой”  [1]. Менавіта гэтыя словы вызначаюць асноўную мэту і тэму маёй працы як настаўніка: “Дапамажы яму  [вучню] стаць … сабой ”.

Актуальнасць.
Змяняецца час – змяняемся мы і  дзеці. Сёння Чалавек пагружаны ў  віртуальную прастору – інтэрнэт; на рэальнае жыццё нам бракуе часу.  “Паскораны  ў сучасным свеце паток інфармацыі  дае нагоду вызначаць адукацыю па гэтай прыкмеце - як інфармацыйную. Хоць агульнасусветная тэндэнцыя арыентуе педагагічны працэс на інтэлектуальнае і маральнае развіццё асобы, усё ж інфармацыйная насычанасць застаецца агульнай асаблівасцю школьных праграм і падручнікаў, прыводзячы да інтэнсіфікацыі навучальнага працэсу і ствараючы перагрузку вучняў” [2, с.3]. 

Даволі часта  на заняткі  падлеткі і юнакі прыходзяць  непадрыхтаваныя. Старшакласнікі наогул не чытаюць (“Не было часу”, “Не цікава”, “Не знайшлі тэкст”, “Глядзелі фільм”),  а вучні V-VIII класаў робяць гэта без усведамлення і разумення сэнсу.
У той жа час, згодна з вучэбнай праграмай па вучэбным прадмеце “Беларуская літаратура” для VІІІ клаcа, “выкладанне літаратуры ва ўстановах агульнай сярэдняй  адукацыі накіравана на тое, каб далучыць вучняў да мастацтва слова ў кантэксце духоўнага і сацыяльна-гістарычнага жыцця народа,   спрыяць фарміраванню мастацкага мыслення, чытацкай і маўленчай культуры, садзейнічаць выхаванню асобы з гуманістычным і дэмакратычным светапоглядам, з пачуццём асабістай і нацыянальнай самапавагі” [3, с.2].   
У сваёй педагагічнай дзейнасці сутыкаюся з наступнымі супярэчнасцямі: 

· паміж адсутнасцю матывацыі да вывучэння беларускай літаратуры і 

высокімі патрабаваннямі вучэбнай праграмы, стандарта;
· паміж імкненнем кожнага вучня да самапазнання, самаразвіцця, самарэалізацыі і недасканалымі формамі індывідуалізацыі навучання.
Каб вырашаць пералічаныя супярэчнасці, на ўроках літаратуры   я выкарыстоўваю  псіхалагічныя  паняцці (свабодныя асацыяцыі, самаактуалізацыя, тэмперамент, інтраверсія-экстраверсія, комплекс непаўнавартаснасці і іншыя). Сёння   для мяне  гэта надзённы элемент педагагічнай дзейнасці, які найперш садзейнічае асобаснаму  развіццю;  акрамя таго, дапамагае сфарміраваць у вучняў матывацыю поспеху. “Звычайна  вучні,  арыентаваныя  на поспех, актыўныя, ініцыятыўныя. Калі сутракаюцца перашкоды, шукаюць спосабы іх пераадолення, адрозніваюцца настойлівасцю ў дасягненні мэты” [4, 187 с.]. 
Мэта вопыту - садзейнічанне развіццю свядомай асобы, раскрыццю ўнутранага патэнцыялу вучняў праз узмацненне псіхалагічнага аспекту пры вывучэнні мастацкіх твораў.

  Задачы: 
1. прааналізаваць курс беларускай літаратуры за VIII клас, падабраць і апрабіраваць пры аналізе твораў псіхалагічныя паняцці; 
2. стварыць спрыяльныя ўмовы для самавыражэння вучняў, для набыцця імі ведаў  па беларускай літаратуры;
3. павысіць цікавасць да вывучэння беларускай літаратуры як 
прадмета  праз выкарыстанне псіхалагічных паняццяў. 
Перспектывы развіцця вопыту:

- папаўненне метадычнай капілкі педагагічнымі знаходкамі;

- распрацоўка, сістэматызацыя і  выкарыстанне псіхалагічных паняццяў на ўроках літаратуры на III ступені адукацыі: пераход ад катэгорыі “свядомасць”   да  катэгорыі “ўсвядомленасць”.

Вядучая ідэя вопыту: выкарыстанне псіхалагічных паняццяў на ўроках беларускай  літаратуры садзейнічае выхаванню свядомай асобы.  
Праз  літаратурны твор  вучань спазнае сябе і, наадварот, праз раскрыццё асабістага таленту пачынае цікавіцца  літаратурай. Замест страху і трывогі  -  адчуванне спакою і ўпэўненасці ў сабе, жаданне працаваць, удасканальваць веды, як па літаратуры, так і па псіхалогіі. У атмасфере любові, добразычлівасці, суперажывання, павагі школьнік лёгка прымае вучэбна-пазнавальную задачу. Адчуваючы, што цэняцца яго годнасць, самастойная думка, творчы пошук, пачынае імкнуцца да рашэння больш складаных вучэбна-пазнавальных задач.  
Мой вопыт грунтуецца на  мадэлях: 

1. І.С. Якіманскай па асобасна-арыентаваным развіваючым навучанні, 
скіраваным на раскрыццё і мэтанакіраванае  развіццё індывідуальных пазнаваўчых  здольнасцяў дзіцяці,  Я.М. Ільіна па выкладанні  літаратуры як прадмета, які фарміруе чалавека;

на прынцыпах:

1. самаактуалізацыі  (самарэалізацыі), заснаваным на   імкненні чалавека да поўнага выяўлення і развіцця сваіх асобасных магчымасцяў. К. Роджарс адзначаў, што, самаактуалізацыя - тая сіла, што прымушае чалавека развівацца на самых розных узроўнях - ад авалодання маторнымі навыкамі да вышэйшых творчых узлётаў. Э.Фром  бачыў у самаактуалізацыі сцвярджэнне ўласнага жыцця, шчасця, развіцця, свабоды “Я” [4, 182 с.],
2. дэмакратызацыі і гуманізацыі, які заключаецца ў развіцці ўнутранага пачуцця свабоды і ўласнай годнасці кожнай асобы; дзейнасць настаўніка накіравана на ўзвышэнне  вучня, на абуджэнне цікавасці да ведаў, пашырэнне кругагляда і развіццё творчых здольнасцяў з улікам індывідуальнай самабытнасці вучняў, іх псіхафізіялагічных асаблівасцяў [5, 129с.],
3. актыўнасці і свядомасці, які рэалізуецца пры ўмове  засваення матэрыялу шляхам актыўнай мысленчай дзейнасці: параўнанняў і супастаўленняў; класіфікацыі і абагульненняў;  выдзялення    галоўнага і другараднага, прычыны і следства, выканання дзейнасці            свядома [5,  118с.],
4. адказнасці: нельга прызнаць чалавека адказным, не прызнаючы яго ў той жа час свабодным. Фарміраванне адказнасці напрамую звязана з прадастаўленнем асобе свабоды ў прыняцці рашэнняў  [4, 178 с.];
на элементах 

1. эўрыстычнага навучання:  адначасовая канцэнтрацыя на аб’екце фізічнага зроку і дапытлівага розуму дазваляе зразумець (убачыць) першапрычыну аб’екта, заключаную ў ім ідэю, унутраную сутнасць аб’екта (метад сэнсавага бачання); знаходжанне сувязі паміж аб'ектам і яго сімвалам. Вучань назірае які-небудзь аб'ект з мэтай убачыць і адлюстраваць яго знак у графічнай, знакавай, славеснай форме (метад сімвалічнага бачання)  [6, 466 с.];

на ідэях:  Зігмунда Фрэйда,  Карла Юнга, Альфрэда Адлера,  Абрахама Маслоу, Карла Роджарса, Эрыха Фрома.
Работа па дадзенай тэме здзяйсняецца мной з 2012 года. 
Пытанні псіхалогіі, філасофіі, рэлігіі заўсёды прыцягвалі да сябе. У псіхалогіі сутнасць многіх тэрмінаў тлумачыцца, раскрываецца на прыкладах  з літаратуры. Але даследванні наконт адваротнага вопыту адсутнічаюць. Па гэтай прычыне матэрыялы спрабую распрацоўваць самастойна. 
Напачатку неабходна было падрабязна вывучыць курс беларускай літаратуры за VIII клас; прааналізаваць патрабаванні праграмы; падабраць псіхалагічныя паняцці. Падзел літаратуры на тры роды  вырашыла ўзяць за аснову пры  падборы і апрабацыі псіхалагічных паняццяў: лірычныя творы - свабодныя асацыяцыі, сімвал; эпічныя і  драматычныя – характар, матыў, канфлікт, матыў,  тэмперамент. Такі падыход аказаўся недасканалым: не хапала ідэйна-тэматычнага кампанента.  Упэўнена:  да  кожнага твора (аўтара), як і да чалавека, неабходна падыходзіць індывідуальна і рознабакова. 
Школьнікі не заўсёды здольны авалодаць літаратуразнаўчай тэрміналогіяй, знайсці і адрозніць паміж сабой вобразна-выяўленчыя сродкі, стылістычныя прыёмы. Але, зыходзячы з таго, што кожны чалавек мае творчыя схільнасці, здольны ўспрымаць прыгожае, я вучу “пагружацца” ў тэкст – “прапускаць” тэкст праз органы пачуццяў. Прывяду некаторыя прыклады сваёй працы.

Пры вывучэнні твораў з раздзелу “Пейзажная лірыка” (Якуб  Колас.    “О, край родны, край прыгожы!..” - урывак з паэмы “Сымон-музыка”)  прапаную вучням размеркаваць адчуванні лірычнага героя па віду органаў пачуццяў: зрок (берагі, рэчкі, бары, нівы, балаты, азёры); слых (лясы гудуць, нівы гутаркі вядуць, гоман крынічных хваль); смак (-); нюх (мядамі пахнуць грэчкі;  лугавыя кветкі); дотык (-).
У выніку вучань робіцца сведкам (а часам і героем), які бачыць, чуе, вылучае пахі, смак… - яму ёсць, што сказаць. 
Пры аналізе верша “Цёплы вечар, ціхі вецер, свежы стог…” М.Багдановіча спыняюся на  прыёме гукапісу. На дошцы і ў сшытках робіцца парадковы запіс свісцячых і шыпячых зычных:

	          Далей прапаную вучням размеркавацца па групах і зачытаць асобна свісцячыя  гукі ад шыпячых, затым зрабіць гэта адначасова ўсім класам і падзяліцца адчуваннямі.


1. [ ц’ч ц’ ц’ с’ ж с]


        2. [ ж с ц’з’]

3. [ ц¯ с’с’ц’ш]

4. [с’ц]

5.  [ц’з с’ц’]

Падводжу вучняў да высновы, што мастацкі прыём алітэрацыі  перадае і цішыню надыходзячага  вечара, і гукі павольнага сцішвання прыроды. 

Працягваю з класам работу, але ўжо з прыёмам асанансу. Разам падлічваем: [а] паўтараецца ў творы 40 разоў, [э] – 16 р., [і] – 15 р., [ы] – 13 р, [о]  і [у]– 11р.   Задаю пытанне: што  дае працяглае вымаўленне [а– а – а…]? 

Вучні ў гэты час адкрытыя, яны ведаюць: кожны мае права на сваё бачанне. Меркаванні запісваем на дошку, працэс пошуку працягваецца… 

І раптам гучыць цікавы, “эўрыстычны”  адказ – “Стан трансу, медытацыі”. Знаёмлю дзяцей са значэннем тэрміна “медытацыя” ў псіхалогіі-   “здольнасць засяродзіцца на чым-небудзь і не думаць у дадзены момант. Падчас медытацыі ў чалавека ўзнікае ілюзія, што ён зліваецца з  Сусветам, дасягае вышынь інтуітыўнага прасвятлення, з дапамогай якога ён усведамляе ўтоеную сутнасць рэчаў” [7, с.96]. 


Прапаную падлеткам параўнаць іх назіранні з поглядам літаратуразнаўцаў: “…захапленне гармоніяй і прыгажосцю ціхай зорнай ночы. Сцвярджэнне непарыўнай еднасці чалавека з прыродай” [3, с.9]. 
У выніку такой работы фарміруюцца ўменні аналізаваць, супастаўляць, рабіць высновы,   узрастае самаацэнка  вучня-даследчыка.
Пры вывучэнні ўрока “Філасофская лірыка. М.Танк “Шчасце”, прашу  клас падзяліцца ўласным разуменнем шчасця. Гэты момант заўсёды  суправаджаецца ажыўленасцю, жаданнем выказацца (з улікам узроставых асаблівасцей васьмікласнікам характэрна шчасце звязваць з будучым).  Меркаванні падлеткаў запісваю на дошцы. Аднолькавыя ці блізкія адказы размяркоўваю па сэнсавых групах (сям’я, адукацыя, кар’ера, здароўе, дабрабыт і іншых). 

Праз раскрыццё паняццяў-сімвалаў  прыходзім да адкрыцця “формулы шчасця”  паэта Максіма Танка (дадатак 1.1). “Формулу” занатоўваю на дошцы.
Далей тлумачу вучням сутнасць псіхалагічных паняццяў - “тэорыя  матывацый” і “самаактуалізацыя” (дадатак 3.3), уведзеных у   гуманістычную   псіхалогію  Абрахамам Маслоу. Амерыканскі персанолаг прытрымліваўся меркавання, што людзі амаль заўсёды чагосьці жадаюць. Ён выказаў здагадку: усе патрэбы чалавека прыроджаныя, яны арганізаваны ў іерархічную  сістэму - “Піраміду  матывацый”.  Пры ўмове задавальнення  асноўных і больш прымітыўных патрэб чалавек зможа  адчуць патрэбы больш высокага ўзроўню. Вучоны ахарактарызаваў  самаактуалізацыю як  “… жаданне чалавека стаць тым, кім ён можа стаць. Чалавек, які дасягае гэтага найвышэйшага ўзроўню, дамагаецца поўнага выкарыстання сваіх талентаў, здольнасцяў і патэнцыялу асобы. Самаактуалізавацца – дасягнуць вяршыні нашага патэнцыялу”  [8, 494 с.].  
  Прапаную вучням супаставіць уласныя  погляды  на шчасце (самаактуалізацыю) з пазіцыямі мастацтва і навукі. Гэты від работы скіруе падлеткаў да ўсведамлення ўласных патрэб, асэнсавання важнасці быць адданым сваёй прыродзе, імкнуцца да  ўнутранага самаўдасканалення.

На ўроку па апавяданні Віктара Карамазава “Дзяльба кабанчыка”. Важная нагода для паездкі дамоў” даю азначэнне паняццю  характар: Характар (стар.-грэч. Χαρακτήρ - прымета, адметная рыса, знак) - непаўторнае, індывідуальнае спалучэнне ўстойлівых псіхалагічных рыс асобы, якія паказваюць стаўленне чалавека да навакольнага свету, якое выяўляецца ў яго паводзінах і ўчынках”.  Вучні, абапіраючыся на тлумачэнне і тэкст твора, аналізуюць эпізоды: “Сцяпан-груша” [9, с.9], “Сцяпан-сабака  Арсік” [9, с.10], “Сцяпан-дзеці” [9, с.13]; характарызуюць героя.  
Звяртаю ўвагу, што канфлікт  (сутыкненне супрацьлеглых поглядаў дзеючых асоб) у “Дзяльбе кабанчыка” прадстаўлены  каляровай палітрай.  Даю заданні:

1. вызначыць колеры- антыподы (чорны-белы)

2. выпісаць з тэксту ўсе  прадметы, што спалучаюцца з гэтымі  колерамі (бялюткі “жыгуль” зяця; белы плашч Ніны;  джынсы, вышараваныя да белага; белая анучка на матчыным пальцы – чорная зямля; чорны сабака; счарнелыя матчыны рукі);

3. у выпісаным матэрыяле знайсці “лішнюю” мастацкую дэталь (белая анучка на матчыным пальцы), раскрыць яе сэнс.

4. паразважаць, чаму колеры-антыподы набылі супрацьлеглае  значэнне. 

Ведаю: у падлеткавым узросце дзеці спрабуюць знайсці сябе, спазнаць   сваю індывідуальнасць, паглыбіць уяўленне аб сабе. Падчас вывучэння аповесці Васіля Быкава “Жураўліны крык” уводжу псіхалагічныя паняцці, якія заўсёды выклікаюць цікавасць, - “тэмперамент”, “комплекс непаўнавартаснасці - кампенсацыя”,  “тыпы асоб”.  

З паняццем “тэмперамент” працую з першага ўрока па творчасці Васіля Быкава - “Чалавек і вайна”. У самым пачатку  аповесці выразна праяўляюцца асаблівасці  паводзін і учынкаў шасці байцоў - раскрываюцца характары (дадатак 1.2).  Шляхам супастаўлення характараў, паводзін герояў аповесці з тыпамі тэмпераменту школьнікі вызначаюць: Аляксей Карпенка – халерык,  Віцька Свіст – сангвінік, Барыс Фішар і Васіль Глечык – меланхолікі, Іван Пшанічны,  Алік Аўсееў – флегматыкі (дадатак 3.1).
На маю думку,  такі від работы дазваляе грунтоўна разгледзець характары герояў, ацаніць паводзіны персанажаў не толькі з боку маральнасці, але і абумоўленасці тыпам тэмпераменту, дзяцінствам; спрыяе працэсу самапазнання: вызначыўшы свой тэмперамент, падлетак атрымае магчымасць усвядоміць свае моцныя і слабыя бакі, каб пасля пачаць трэніраваць слабыя якасці і вучыцца часцей абапірацца на моцныя.

На другім уроку, “Паводзіны чалавека ў экстрэмальнай  сітуацыі”, асаблівую ўвагу засяроджваю на  самым непрызвычаеным да жыцця героі - Барысе Фішару.  Уводжу псіхалагічныя  паняцці   “экстраверсія - інтраверсія” (дадатак 3.2).  Прапаную вучням, грунтуючыся на гэтым тлумачэнні,  вызначыць дамінуючую арыентацыю асобы Фішара, прывесці доказы.  Безумоўна, Барыс Фішар – інтраверт:

1. пагружаны ва ўнутраны свет сваіх думак, пачуццяў, вопыту (быў ціхім, сур’ёзным, больш часу праводзіў з малюнкамі;); 

2. сузіральны, стрыманы, імкнецца да адзіноты, схільны аддаляцца ад аб’ектаў (узвод акопваецца ўсцяж пераезда – Фішар “самотна сядзеў у быльнягу  і гартаў кніжку”); 
3.  засяроджаны на самім сабе (адчувае сябе белай варонай, не можа  змірыцца з адносінамі  “крыклівага, бесцырымоннага” Карпенкі;  вагаецца над пытаннем: што ўратуе свет – мастацтва ці сіла?). 
Відавочна, што ў Барыса не было ні сілы мышцаў, ні знешняй  рашучасці. Яго сіла – сіла духоўнай рашучасці, стойкасці - раскрылася ў экстрэмальных абставінах.

На  трэцім уроку  “Вытокі подзвігу і здрады” спыняюся на супярэчлівым вобразе Івана Пшанічнага: вораг ці ахвяра жыццёвых абставін? У пошуках ісціны прымяняю паняцці “комплекс непаўнавартаснасці - кампенсацыя” (дадатак 3). Раскрыўшы сутнасць тэрмінаў, даю заданне класу адказаць на пытанні ці  працягнуць думку:
· Які вопыт выклікаў у хлопчыка глыбокія перажыванні непаўнавартаснасці ў параўнанні з іншымі людзьмі ў сямейным асяроддзі? (Пасля раскулачвання бацькі  Ваня доўгі час быў у залежнасці, ад роднага дзядзькі, хлопчык адчуваў сябе чужым.) 
· З'яўленне гэтага ранняга адчування непаўнавартаснасці стала  пачаткам імкнення да дасканаласці і бездакорнасці. У чым яно праявілася?    (Жадаў  паступіць у настаўніцкі тэхнікум; у мулярскай арцелі працаваў  “з запалам”; у  спаборніцтвах па лыжнай яздзе заняў I месца.)
·   Працяглая, але марная барацьба за дасягненне перавагі над асяроддзем  (адмовілі ў паступленні  ў тэхнікум, у камсамол, размеркавалі ў рабочы батальён, не ўключылі ў агітацыйны прабег на 200 кіламетраў) прыводзіць Івана Пшанічнага да рашэння… (“…Толькі сам сабе, для сябе, наперакор усім”). 
Атрыманыя вучнямі веды змяняюць першасныя адносіны да героя;   спрыяюць выхаванню пачуццяў талерантнасці і эмпатыі. 
Адзначу, што на ўроках літаратуры не абмяжоўваюся выкарыстаннем  псіхалагічных паняццяў. Шырока прымяняю самастойна распрацаваныя тэсты, накіраваныя на фарміраванне чытацкай граматнасці; аўдыя- і відэаматэрыялы (музычныя кампазіцыі, тэатральныя пастаноўкі, мастацкія і дакументальныя стужкі), што дазваляе эфектыўна ўздзейнічаць на маральна-этычнае, інтэлектуальнае, эмацыянальнае, эстэтычнае развіццё асобы.

Выніковасць. 

Лічу, што выкарыстанне псіхалагічных паняццяў на ўроках беларускай літаратуры спрыяе выпрацоўцы уменняў:
1. бачыць у героі  індывідуальнасць (характар, тэмперамент, эмоцыі, здольнаці);

2. разумець матывы яго паводзін;

3. выказваць адносіны, даваць аб’ектыўную ацэнку героям, сітуацыям, канфліктам;

4. аналізаваць свае эмоцыі і пачуцці, стан, здольнасці, паводзіны.
Што ў сваю чаргу садзейнічае ўдзелу вучняў ў навукова-практычных канферэнцыях з даследчымі працамі:

·  “Исследование Я-концепции личности в юношеском возрасте” (Лось Ірына, XI “А” клас, 2013 год, секцыя “Псіхалогія”, II месца);

· “Філасофская і біблейская канцэпцыя ў рамане У.Караткевіча “Хрыстос  прызямліўся ў Гародні” (Гаўрылюк Марыя, Усава Ангеліна, XI клас, 2016 год, секцыя “Літаратура”, III месца). 

Зацікаўленыя юнакі звяртаюцца наконт псіхалагічнай літаратуры, зборнікаў прыпавесцяў і проста за парадай. 

Адзначу якасныя змены ў зносінах “настаўнік - вучань”: з’яўляюцца давер, шчырая павага, узаемапаразуменне. 
Аднойчы настаўнікі-філолагі атрымалі інфармацыйны ліст РУМК аб падрыхтоўцы вучняў да алімпіяды. Ліст завяршаўся выказваннем Альфрэда  Мюсэ (Францыя, ХVІІ стагоддзе):
Вучэнне

Тое, што я хацеў бы вам даць, -

бы цудоўная яблыня,

Якая шуміць лісцем.

Тое, што я пры гэтым ведаю, -

усяго толькі галіна на гэтай яблыні.

Тое, што ў вас засталося, 

магчыма, усяго толькі зярнятка…

Але з гэтага зярнятка можа

вырасці цудоўная яблыня,

што шуміць лісцем.

Магчыма, выкарыстанне псіхалагічных паняццяў на ўроках літаратуры   толькі “зярнятка”, толькі дотык да душ падлеткаў, толькі імпульс… Але я ўпэўнена: “абуджаныя” працягнуць шлях самапазнання;  трывожныя, прыняўшы сваю прыроду, знойдуць спосабы самарэгуляцыі; нецярпімыя выпрацуюць эмпатыю і талерантнасць да асяроддзя.

